
Reorganisaziun dals 
servetschs linguistics regiunals rumantschs

CUN ANDREAS GABRIEL HA DISCURRÌ
PEIDER ANDRI PARLI / ANR 

■ Sut il num «Sling» porscha il
chantun Grischun ensemen cun la
Lia rumantscha da nov sur internet
in servetsch da translaziun, da lec-
torat ed in sustegn linguistic. Quel
servetsch è gratuit per instituziuns
publicas sco vischnancas, circuls,
districts ed autras corporaziuns pu-
blicas e per organisaziuns privatas e
manaschis da vasta muntada en la
regiun sco posta, bancas, spitals re-
giunals, ovras electricas, uffizis da
turissem euv. «Sling» è naschì da la
reorganisaziun dals servetschs lin-
guistics regiunals ch’èn vegnids
stgaffids dal 1996/1997 da la confe-
deraziun e dal chantun. Quels ser-
vetschs linguistics n’eran betg ina
concurrenza per la LR ed il ser-
vetsch da translaziun chantunal,
mabain eran els servetschs speziali-
sads regiunals per sustegnair ora-
vant tut instituziuns publicas tar il
diever dal rumantsch. «Sling» è ac-
cessibel sut www.sling-online.ch 

Andreas Gabriel,Vus essas collavu-
ratur da la Lia rumantscha ed il
manader dal project «Sling». Vegn
cun la reorganisaziun dals ser-

vetschs linguistics regiunals e cun
l’installaziun dal «Sling» ussa cen-
tralisà tut a Cuira?

Andreas Gabriel: Na, absolutamain
betg. Tge ch’è centralisà è l’organisa-
ziun da la lavur, la triascha da las la-
vurs, l’administraziun da quella pagina
d’internet ed oravant tut da quella
banca da datas. Tut las lavurs da trans-
laziun e da lectorat restan en las re-
giuns tar las medemas persunas sco fin
ussa.

Sch’insatgi vul laschar far ina trans-
laziun d’in text, a tgi sa drizza el
ussa?

Sco emprim pass cloma quella persuna
si la pagina d’internet e guarda sch’in-
satge è gia avant maun en ses idiom u
insatge auter ch’el sa trair a niz.
Uschiglio sa drizza ella directamain sur
internet a nus cun ina incumbensa ed
alura survegn ella sia translaziun.

Quant custa ina translaziun?

Quai dependa da l’adressat. Institu-
ziuns publicas e semipublicas sur-
vegnan las translaziuns en princip gra-
tuitamain – resalvà ch’ils mezs finan-
zials èn a disposiziun – e che la lavur

ha ina tscherta irradiaziun e spar-
gliada. Uschiglio avain nus tariffas
chantunalas e federalas sco usità en la
branscha da translaziun. Tar il ser-
vetsch linguistic vegni a dar tariffas
mediocras, tariffas reducidas, indem-
nisaziuns pauschalas per tschertas la-
vurs tenor ina pratica che vegn plaun-
sieu a sa sviluppar.

Quantas translaziuns èn gia ve-
gnidas fatgas fin ussa?

Jau na sai betg dir ina cifra. Ussa essan
nus en ina fasa da svilup, en ina fasa
transitoria, tschertas translaziuns èn
anc idas sur las structuras veglias, au-
tras èn gia vegnidas sur la coordina-
ziun tar la Lia rumantscha. Nus avain
ina roscha translaziuns ch’èn gia ve-
gnidas fatgas, er quest onn.

Co statti cun il rumantsch 
grischun?

Il rumantsch grischun na stat qua
betg en il center da la discussiun. Il
servetsch linguistic è propi – e quai
era tenor la definiziun dal chantun –
ina mesira per ils idioms e nagin vegn
ussa sfurzà tar il rumantsch grischun.
La pagina d’internet però è sin ru-
mantsch grischun per ch’ella saja bain

chapibla per tuts. Tschai vegn fatg en
ils idioms e sin giavisch, sa chapescha,
er sin rumantsch grischun.

Vegn il pledari grond ussa era inte-
grà en il «Sling»?

Il pledari grond ed il «Sling» èn atg-
namain duas chaussas differentas. Il
«Sling» è in’incumbensa chantunala
che la Lia rumantscha ademplescha.
Il pledari grond è per se in’ovra da la
Lia rumantscha. Quai èn en sasez
duas differentas chaussas che n’èn
betg da cumbinar. Sche la Lia ru-
mantscha porscha in di in pledari
grond sin internet sche sa er il 
«Sling» profitar da quai sco tut la pu-
blicitad.

Co vai ussa vinavant?

Il proxim pass è da bajegiar si vina-
vant la banca da datas e far accessibel
uschè svelt sco pussaivel tut ils docu-
ments ch’èn gia preschents. Vinavant
vai cun stabilir ils contacts cun ils
translaturs ch’ins vesa tge lavur da tge
gener che va tar tge translatur ed in
ulteriur pass è d’installar ina pratica
vertenta cun las lavurs, quai vul dir co
vegnan quellas lavurs repartidas, tge è
gratuit e tge ha tariffas spezialas.

Andreas Gabriel, collavuratur da la 
Lia rumantscha e manader dal project
«Sling».

La revisiun da l’AVS, ina refurma che na cuntenta nagin
CUN CUSSEGLIER NAZIUNAL 

HANSJÖRG HASSLER HA 
DISCURRÌ LUCAS DEPLAZES / ANR

■ Ier ha il cussegl naziunal manà a fin
la debatta davart la revisiun da l’AVS.
Durant trais dis ha el discutà intensi-
vamain las propostas dal cussegl fe-
deral pertutgant l’indeschavla revi-
siun da l’AVS.  Ils conclus portan la
noda da cumpromiss. Els na cunten-
tan quasi nagin, danor il cussegl fe-
deral. La dretga na less nagin schlar-
giament da las prestaziuns e la sane-
stra crititgescha ch’i sa tractia d’ina
demontascha sociala, d’ina revisiun
sin donn e cust da las dunnas che ston
en l’avegnir spetgar fin 65 onns avant
ch’ellas pon ir en pensiun. Questa
malcuntentientscha è sa manifestada
en la votaziun finala. L’Agentura da
Novitads Rumantscha (anr) ha vulì sa-
vair dal cusseglier naziunal Hansjörg
Hassler (pps/GR) tgenina che saja sia
impressiun. Hassler ha fatg part da la
cumissiun predeliberanta ed è s’en-
gaschà fitg per ina flexibilisaziun 
en favur da la glieud cun pajas mode-
stas.

Signur Hassler, Vus essas commember
da la cumissiun che ha examinà las
propostas dal cussegl naziunal davart
la revisiun da l’AVS. Vus avais den-
tant er fatg atgnas propostas. Essas
Vus satisfatg dal resultat? La vota-
ziun finala dat tuttina da patratgar,
tge impressiun avais Vus?

Hansjörg Hassler: Jau sun uss en gene-
ral cuntent cun il resultat cuntanschì.
Ins pudeva quintar ch’i dettia  bleras
abstenziuns, en vista a la malcunten-
tientscha da dretg e da sanester. Ina fi-
namira n’avain nus deplorablamain
betg cuntanschì, numnadamain ina fle-
xibilisaziun pli sociala per tgi che vul ir
en pensiun avant 65 onns.

Tgeninas èn per Vus las pli impur-
tantas midadas tar questa refurma?

Cun l’indeschavla revisiun da l’AVS

datti trais midadas essenzialas. La ve-
gliadetgna da renta per las dunnas vegn
adattada a quella dals umens, numna-
damain auzada davent da l’onn 2009
sin 65 onns. Ussa è la vegliadetgna da
renta per las dunnas a 63 onns ed a
partir da l’onn 2005 vegn ella augmen-
tada sin 64 onns. La segunda midada
pertutga la flexibilisaziun. Questa è fitg
giavischada dal pievel, ella è er stada
nundispitaivla en il cussegl naziunal. La
flexibilisaziun lubescha da retrair la
renta cun 62, cun 63 u cun 64 onns.
Ins ha er la pussaivladad da retrair sis
mesas rentas, quai vul dir, ch’ins po ir
gia cun 59 onns en mesa-pensiun. Cun
65 onns datti alura l’entira renta. Tgi
che vul retrair la renta avant 65 sto
dentant acceptar ina reducziun. La
terza midada d’impurtanza pertutga las
vaivas. Il cussegl federal aveva fatg ina
proposta fitg radicala che avess lubì da
spargnar 800 milliuns francs. Las dun-
nas avessan survegnì la renta mo durant
ch’ellas han uffants sut 18 onns. Qua
ha il cussegl naziunal decidì ina schlia-
ziun bler pli confortabla. Las vaivas che

han gì uffants pon retrair vinavant lur
renta.

Vus essas As engaschà – cunter la po-
siziun da Vossa partida – per ina
summa bler pli auta per flexibilisar
las rentas.  En questa dumonda na
pudais Vus betg esser cuntent?

En la cumissiun hai jau fatg la proposta
da metter a disposiziun 800 milliuns
francs en favur da la flexibilisaziun.
Nus avessan gì bunas schanzas en il
cussegl naziunal da survegnir questa
summa, cunquai che la maioritad da la
cumissiun era d’accord. La votaziun ha
dà in patt cun 90:90 vuschs. Sco enco-
nuschent ha alur il president dà sia
vusch en favur da 400 milliuns, en con-
cordanza cun il cussegl federal. 

Èsi pussaivel ch’il cussegl dals chan-
tuns vegn a far ina correctura en vi-
sta a quest conclus uschè stretg?

En il cussegl dals chantuns ves jau da-

main schanzas. Lez è plitost enconu-
schent per sias tendenzas da spargnar
tar l’AVS. Ina pussaivladad poi dar pli
tard, tar la purificaziun da las differen-
zas. Nossa cumissiun vegn segiramain
anc a sa fatschentar cun questa du-
monda. Ma jau less punctuar, ch’il cus-
segl ha lubì 400 milliuns francs. Senza
mia proposta da metter 800 milliuns
francs a disposiziun n’avessi forsa dà
nagut. Tuttas trais partidas burgaisas na
vulevan metter a disposiziun nagins da-
ners persuenter.

Las dunnas fan la reproscha che que-
sta revisiun vegnia fatga sin donn e
cust dad ellas. È questa rinfatscha gi-
sta?

Na, questa rinfatscha n’è betg giustifi-
tgada pli. L’auzament da la vegliadetgna
sin 65 onns è ina dumonda da l’eguali-
tad tranter um e dunna e n’ha chattà
nagina opposiziun. Ellas pon er profitar
da la summa a disposiziun per la flexi-
bilisaziun. Tar las vaivas ha il cussegl

naziunal fatg grondas correcturas en fa-
vur da las dunnas.

Fin oz n’è la dieschavla revisiun anc
betg realisada dal tut.. Fa questa in-
deschavla revisiun vairamain uschè
prescha?

I dat buns motivs per ina revisiun senza
retard. La flexibilisaziun è urgenta. Cun
la dieschavla revisiun han ins fatg in
emprim pass, i dovra uss in ulteriur
pass anavant. In aspect impurtant è la
finanziaziun da l’AVS a lunga vista. En
questa dumonda avain nus prendì in
impurtant conclus, numnadamein
d’auzar la taglia sin la plivalita per 1.5
perschient. Quai è necessari per garan-
tir l’AVS a lunga vista. Davart il termin
cura ch’in auzament è necessari, vegn il
parlament a decider. Cun quests con-
clus pon ins admetter che l’AVS è fi-
nanzialmain garantida fin l’onn 2018.
Plinavant èsi prevesì da metter a dispo-
siziun er tscherts retgavs or da las reser-
vas d’aur da la banca naziunala. 

Hansjörg Hassler è en general cuntent cun
il resultat cuntanschì. LQ

DA LUCAS DEPLAZES / ANR

Ins hagi mess si buccari ad el
uss, ha ina gasetta giu annun-

ziau a caschun dall’elecziun da
Peter Hess sco president dil cus-
segl naziunal. Pilver il president
dil cussegl naziunal ed era quel
ni quella dil cussegl dils stans
han da quescher duront las ses-
siuns e mo da dar il plaid a lur
collegas e da procurar per in
bien decuors dallas radunonzas
parlamentaras. E quei ei buc
adina lev, cunzun el cusssegl na-
ziunal cun tonta glieud e tonta
canera, cun savens tontas pro-
postas e cunterpropostas, cun

meinis da minoritads nummer
in, dus ni treis. Cheu hai num
esser presents e precauts. Tgi che
manegia denton ch’il parsura
hagi veramein da dir nuotzun
secugliuna. Il mardis vargau ha
Peter Hess en sia funcziun presi-
diala decidiu cun sia suletta
vusch denter 400 ed 800 mil-
liuns francs per la flexibilisaziun
dalla renta da l’AVS, perquei
ch’il resultat dil cussegl naziunal
era 90:90 vuschs. Sia vusch da
tagl ha en quei cass valiu 400
milliuns francs. Buca nuot!

Il mars vargau ha la presidenta
dil cussegl dils stans, Françoise

Saudan, giu da dar la vusch da
tagl davart la damonda sche la
summa totala dil procent da la
taglia sin plivaleta per la demo-
grafia en favur da l’AVS duei ir
entira ed entratga a quella insti-
tuziun sociala, sco quei ch’ins
veva dau da crer al pievel tier la
votaziun, ni sche 17 procent s’au-
dien ella cassa dalla confedera-
ziun, sco quei che Villiger pre-
tendeva. Puspei ina situaziun da
patt, e la presidenta sto dar la de-
cisiun persula. En quai cass ha sia
vusch giu la valeta da 417 mil-
liuns francs en favur da Villiger.
Pia tut respect per la pussonza
presidiala!

■ PUGN DA VESTA

La pussonza presidiala sa valer milliuns

